
Forseti ágætu bæjarfulltrúar.

Eins og bæjarfulltrúar muna þá var stefnuræða bæjarráðs flutt í 
fyrsta sinn hér í bæjarstjórn í september á síðasta ári. Ég gat þess þá í 
ræðu minni að hlutverk bæjarráðs væri fyrst og fremst fjármálastjórn 
bæjarins og því væri hin eiginlega stefnuræða bæjarráðs fólgin í 
framlagningu fjárhagsáætlunar, en með því að stjórnsýslunefnd var 
felld niður á árinu 2012 og sameinuð bæjarráði væri eðlilegt að taka 
slíka stefnuræðu hér í bæjarstjórn. Ég lauk ræðu minni þá að ég 
hlakkaði til að flytja þessa stefnuræðu að ári.

Ég þarf ekki að tíunda það hér að engan óraði fyrir þeim 
samfélagsbreytingum sem orðið hafa í kjölfar Covid-19 sem hefur 
haft veruleg áhrif á alla starfsemi bæjarins og starfsáætlanir og mun 
það lita ræðu mínu að einhverju leiti.  Ég mun þó líkt og í fyrra fara 
yfir þau helstu verkefni sem hafa verið og eru í gangi á 
stjórnsýslusviði og koma inn á nokkur verkefni á fjársýslusviði auk 
þess sem ég mun reifa nokkur önnur mál sem eru á borði bæjarráðs. 

Í starfsáætlun stjórnsýslusviðs fyrir árið 2020 sem lögð var fram í 
bæjarráði í lok september á síðasta ári þá eru tíunduð þau 
meginverkefni sem bæði voru í vinnslu á þeim tíma og þau verkefni 
sem stefnt var að á yfirstandandi ári og mun ég nefna hér nokkur 
þeirra.

Eitt af stóru verkefnum á stjórnsýslusviði á liðnum árum hefur verið 
innleiðing á þjónustugáttinni þar sem íbúar og starfsmenn geta á 
auðveldan hátt átt rafræn samskipti við stjórnsýslu bæjarins.  Í máli 
mínu í september kom fram okkur miðaði vel og að stefnt væri að því 
að koma fasteignagjöldum undir íbúagáttina, koma inn samskiptum 
við skipulagssvið auk þess sem unnið væri að frekari þróun. Þetta 
hefur gengið eftir og í byrjun árs var farið í kynningarherferð á 
þjónustugáttinni og í kjölfar þess hefur notkun gáttarinnar stóraukist.  
Í kjölfar Covid hafa svo verið teknar enn frekari skref og nú síðast 
hafa umsóknir um fjárhagsaðstoð verið rafvæddar.  Ég vænti þess að 



við sjáum það raungerast á þessu ári að umsóknir á pappírsformi 
heyri því sögunni til og öll slík samskipti fari fram á þjónustugáttinni.

Áfram er unnið markvisst að fræðslumálum m.a. með rafrænni 
fræðslu, nýliðafræðslu og gerð ýmissa fræðslumyndbanda og ég er 
sannfærður um að við erum í fremstu röð sveitarfélaga þegar kemur 
að fræðslu til starfsmanna.   

Nú fyrr á þessu ári lauk vinnu við hönnunarstaðal bæjarins, auk þess 
sem samþykkt um byggðarmerkið var endurskoðuð og skráð hjá 
Einkaleyfisstofu, en verkefni þetta var einmitt á starfsáætlun og ég 
gerði að umtalsefni í september. Kannski ekki stórt mál í hugum 
áheyrenda en mér finnst þó ástæða til að tíunda það hér og þá 
sérstaklega til að endurtaka hrós til starfsfólks sem kom að þeirri 
vinnu fyrir afar vönduð vinnubrögð.

Eitt af þeim verkefnum sem voru á starfsáætlun og er lokið var að 
flytja fjölmenningarráðgjöf yfir til fjölskyldusviðs sem lið í því að 
þjónusta enn betur fólk af erlendum uppruna.

Þá hefur verið unnið í umfangsmiklu skönnunarverkefni í þeim 
tilgangi að koma öllum launa- og starfsmannagögnum á rafrænt form 
og er stefnt að því að setja enn meiri kraft í það verkefni á næstu 
mánuðum og vonandi sjáum við þetta klárast sem fyrst. 
Þá er unnið að því að innleiða nýtt umsóknar- og ráðningarkerfi og 
gert ráð fyrir verklokum á þessu ári. Hvoru tveggja mun leiða til 
aukinnar skilvirkni og hagræðingar á launadeild og hjá stjórnendum 
stofnana auk þess að auðvelda alla fjarvinnu sem hefur sýnt sig að er 
mikilvæg í ljósi atburða síðustu vikna.

Verkefni í íbúalýðræði fór af stað á síðasta ári og reyndist mjög 
gagnlegt en verkefnið tengdist rekstri strætisvagna og mun nýtast í 
vinnu við endurskoðun á leiðarkerfinu. Þessu fyrsta verkefni lauk nú í 
mars en áfram verður unnið með þá reynslu sem ávannst í því 
verkefni og vonandi sjáum við frekari verkefni á komandi misserum í 



íbúalýðræði.  Ég vil nota tækifærið hér til að þakka bæjarfulltrúa 
Sóleyju Björk en hún stýrði vinnu við íbúalýðræðisverkefnið.

Ég vil líka nefna hér þróunarverkefni  sem unnið er að í mötuneyti 
ráðhúss þar sem tilraun hefur verið gerð með fyrirfram skráningu 
með það að markmiði að draga úr matarsóun.  Þá hefur verið tekið í 
notkun tölvukerfi til skráningar á úttektum starfsmanna í mötuneyti 
ráðhússins og unnið er  að því að koma því upp hjá öllum stofnunum 
bæjarins sem eru með mötuneyti.

Hér hef ég aðeins tæpt á nokkrum verkefnum stjórnsýslusviðs á 
yfirstandandi ári.  Það er ljóst að það ástand sem ríkir í samfélaginu í 
kjölfar kórónuveirunnar hefur sett ýmislegt úr skorðum en hins vegar 
hefur það líka orðið til þess að við höfum tekið mörg skref fram á við í 
rafrænni tækni og þjónustu.  Má sem dæmi nefna að á fjölskyldusviði 
var hafist handa við að nota fjartækni til að veita skjólstæðingum 
fjölskyldusviðs sérhæfða þjónustu, svo sem ráðgjöf til fatlaðs fólks og 
aðstandenda. Verið er að undirbúa sama verklag í heimaþjónustunni, 
sem heyrir undir búsetusvið. Og þá er ónefnd sú þróun og breyting 
sem orðið hefur á öllu fundum hjá sveitarfélaginu og nú fara nær öll 
fundarhöld fram í fjarfundi líkt og hér í dag.  Þetta hefur að mínu mati 
leitt til aukinnar skilvirkni og svo ekki sé talað um tímasparnaðinn og 
ljóst er að þetta eru breytingar sem að einhverju leiti eru komnar til 
að vera.

Stóru verkefnin á fjársýslusviði eru að þróa upplýsingagjöf um fjármál 
og áætlunarferli og stefnt er að meiri sjálfvirkni í öllu utanumhaldi 
reikninga auk annarra verkefna.  Það er skoðun mín að við þurfum að 
gefa í þarna tímabundið, auka við sérfræðikunnáttu og koma hlutum 
hraðar áfram með það að markmiði að auka skilvirkni og hagræðingu 
og munum við óska eftir því að bæjarstjóri og sviðstjóri fjársýslusviðs 
leggi fyrir bæjarráð tillögur um hvernig staðið skuli að þessu.

Fjársýslusvið er að leggja lokahönd á tillögu að breyttu fjárhags-
áætlunarferli þessa dagana og mun málið koma fyrir bæjarráð á 



morgun til kynningar.  Tillagan gerir ráð fyrir því að einfalda verkferla 
og koma á markvissari vinnu við fjárhagsáætlun.

En að öðrum málum á vettvangi bæjarráðs.

Óhætt er að segja að síðustu vikur hafi viðbrögð við Covid-19 haft 
mikil áhrif á störf okkar bæjarfulltrúa bæði á vettvangi bæjarráðs sem 
og bæjarstjórnar.  Strax frá upphafi var einhugur meðal bæjarfulltrúa 
um að standa saman að þeim aðgerðum sem grípa þarf til að hálfu 
sveitarfélagsins og hefur reglulega verið fundað með allri bæjarstjórn 
auk þess sem bæjarstjórn öll hefur fundað með aðgerðarstjórn 
bæjarins þar sem farið er yfir stöðu mála.  Bæjarráð samþykkti í 
byrjun þessar mánaðar aðgerðaráætlun um viðbrögð vegna 
faraldursins og reglulega er bæði á upplýsingafundum bæjarstjórnar 
sem og í bæjarráði farið yfir framgang aðgerðaáætlunarinnar.

Ég ætla ekki að tíunda hér allt það sem fram kemur í 
aðgerðaráætluninni en hins vegar eru verkefni þessa dagana sem 
snúa að uppbyggingu hjúkrunarheimils sem bæjarstjórn þarf að klára 
sem og að fylgja eftir að skipulag sem snýr að framkvæmdum ríkisins 
s.s. vegna flugstöðvar og heilsugæslu gangi vel fyrir sig þannig að 
verkefni þessi geti hafist án tafa.

Þá er framkvæmdaáætlun bæjarins í endurskoðun og er líkt og aðrar 
ráðstafanir sem við erum að gera þessa dagana unnin í fullu samráði 
allra flokka í bæjarstjórn.

Í tengslum við framkvæmdaáætlun liggur fyrir að taka ákvörðun um 
framtíðarhúsnæði allrar stjórnsýslu sveitarfélagsins.  Skipaður var 
hópur sem ætlað var að greina framtíðarþörf stjórnsýslunnar en 
málið lítið þokast.  Á sama tíma höfum við hafið gagngerar 
endurbætur á neðstu hæð ráðhússins.  Greining á framtíðarþörf 
hefur ekki enn verið lögð fyrir bæjarráð en við munum setja málið á 
dagskrá bæjarráðs í næstu viku. 



Stærsta áskorunin er hins vegar fyrir sveitarfélagið að takast á við 
tekjufall sem bærinn mun óneitanlega verða fyrir vegna ástandsins.  

Í lok síðasta árs barst sveitarfélaginu erindi frá eftirlitsnefnd með 
fjármálum  sveitarfélaga þar sem athugasemdir voru gerðar við 
viðvarandi halla A-hluta.  Almennt séð er rekstur sveitarfélagsins 
traustur og ánægjulegt að sjá, í ársreikningi 2019 sem hér var lagður 
fram í dag, að A-hlutinn í jákvæðum rekstri sem er í fyrsta skipti frá 
árinu 2013. Hins vegar er ljóst að lífeyrsskuldbindingar lita mjög 
afkomu A-hluta og hætt við að þetta snúist til verri vegar strax á 
þessu ári.  Við þessu þarf að bregðast og það verður verkefni okkar 
að vinna að tillögum á næstu vikum í samræmi við svarbréf bæjarins 
til eftirlitsnefndarinnar. 

Að sitja undir umræðum um íbúakort hér í bæjarstjórn trúi ég að sé 
eins og að hlusta á rispaða plötu.  Því miður hefur innleiðingin gengið 
afar hægt, velkst á milli í kerfinu og lítið þokast.  Nú er Eyjólfur 
vonandi að hressast en bæjarstjóri hefur tekið málið á sitt borð og er 
í samstarfi við tvö önnur sveitarfélög, búið er skrifa undir samning við 
hugbúnaðarfyrirtækið Stefnu og vænti ég þess að við sjáum til lands í 
þessu verkefni með haustinu en það er mat mitt að með íbúakorti 
getum við þjónustað bæjarbúa betur á mörgum sviðum.

Ég gerði að umtalsefni í stefnuræðunni í september s.l. að mikilvægt 
væri að vinna áfram að útfærslum á stjórnsýslubreytingum í kjölfar 
þeirrar úttektar sem gerð var á viðamiklum stjórnsýslubreytingum 
sem tóku gildi í upphafi árs 2017.  Vænti ég þess þá að við myndum 
sjá fljótlega útfærslur og hugmyndir um frekari breytingar.  Þetta 
hefur allt gengið nokkuð hægar en gert var ráð fyrir en erum þó hér í 
dag að fjalla um og staðfesta breytingar á Samfélagssviði.  Þá er 
unnið að því að sameina fjölskyldu- og búsetusvið. Vinnan er all langt 
komin en hins vegar hefur yfirstandandi ástand sett strik í reikninginn 



en stefnt er að því að klára vinnuna á næsta misseri.  Ég tel líka að 
skipurit eigi alltaf að vera í endurskoðun og hef talað fyrir því að 
skoða enn frekari breytingar á skipuritinu með það í huga að einfalda 
það og líta í því sambandi til reynslu samanburðarsveitarfélaga.

Og þegar við erum farin að tala um breytingu í stjórnsýslu langar mig 
svona í lokin að kasta fram hvort ástæða sé til að skoða samþykktir 
um stjórn og fundarsköp bæjarins.  
Á sínum tíma var gerð sú breyting á samþykktum bæjarins að valdi til 
fullnaðarafgreiðslu mála var vísað til fastanefnda, með ákveðnum 
skilyrðum þó, en tilgangur breytinganna var að stuðla að 
hagræðingu, skilvirkni og hraðari málsmeðferð.  Mér er ekki kunnugt 
um að fleiri sveitarfélög hafi tekið upp þetta valdaframsal og segja 
má að með slíkri ákvörðun sé verið að færa valdið frá kjörnum 
fulltrúum.   
Ég er ekki með þessu að segja að við eigum að rjúka til í breytingar en 
skoðun mín er sú að slíkt valdaframsal hefur bæði kosti og galla en 
gaman væri að heyra skoðanir bæjarfulltrúa á þessu verklagi.

